
Pengerusi :  Wan Marzuki bin Wan Jaafar, PhD 

Fakulti :  Pengajian Pendidikan 

 

Kajian ini bertujuan untuk mengenal pasti korelasi antara tekanan dan penyesuaian 

diri pelajar tahun pertama universiti swasta dengan kerelaan mereka untuk mendapat 

perkhidmatan kaunseling.  Sampel kajian terdiri daripada 385 orang pelajar tahun 

pertama yang diambil secara persampelan rawak strata daripada empat buah 

universiti swasta di Lembah Klang.  Kajian ini menggunakan reka bentuk kajian 

korelasi.  Alat kajian yang digunakan terdiri daripada Recent Perceived Stress 

Questionnaire (Recent PSQ) untuk mengukur tahap tekanan pelajar, Student 

Adaptation to College Questionnaire (SACQ) untuk mengukur penyesuaian diri 

pelajar di universiti, dan Inventory of Attitudes toward Seeking Mental Health 

Services (IASMHS) untuk melihat kerelaan pelajar mendapatkan perkhidmatan 

kaunseling.  Data yang dikumpul dianalisis dengan menggunakan ujian korelasi 

Pearson dan Multiple Linear Regression.  Hasil kajian mendapati bahawa terdapat 

korelasi negatif yang signifikan antara penyesuaian diri dan tekanan pelajar dengan 

petunjuk r = -.605, p<.05.  Korelasi antara tekanan dengan kerelaan mendapatkan 

perkhidmatan kaunseling dalam kalangan pelajar tahun pertama universiti swasta 

juga didapati signifikan secara negatif, dengan petunjuk r = -.178, p<.05.  Selain itu, 

hasil kajian juga menunjukkan bahawa terdapat korelasi positif yang signifikan 

antara penyesuaian diri dengan kerelaan pelajar untuk mendapatkan perkhidmatan 

kaunseling dengan petunjuk r = .192, p<.05.  Keputusan Multiple Linear Regression 

menunjukkan bahawa tekanan dan penyesuaian diri mempunyai pengaruh yang 

signifikan kepada kerelaan mendapatkan perkhidmatan kaunseling, R2 = .043, F(2, 

375) = 8.333; p<.05.   

 

Secara keseluruhan, hasil kajian menunjukkan tekanan dan masalah penyesuaian diri 

pelajar merupakan peramal kepada kerelaan mendapatkan perkhidmatan kaunseling.  

Keputusan kajian ini juga didapati telah mencapai tujuan kajian ini.  Hasil daripada 

dapatan kajian ini dapat memberikan  gambaran kepada kaunselor dan pendidik IPTS 

tentang tahap tekanan dan masalah penyesuaian diri pelajar tahun pertama.  Selain itu, 

kajian ini  juga memberikan panduan kepada para kaunselor tentang kepentingan 

perkhidmatan kaunseling kepada para pelajar dan keperluan  meneroka cara 

pelaksanaan perkhidmatan kaunseling yang berkesan.  Secara keseluruhannya hasil 

ii 

 

dapatan kajian ini memberikan implikasi yang amat berguna dalam profesion 

kaunseling pada tahap universiti, terutamanya tentang kualiti perkhidmatan yang 

dibekalkan oleh para kaunselor.   

Abstract of thesis presented to the Senate of Universiti Putra Malaysia in fulfilment 

of the requirement for the degree of Master of Science 

 

 

STRESS, ADAPTATION AND WILLINGNESS TO SEEK COUNSELLING 

SERVICES AMONG PRIVATE UNIVERSITY UNDERGRADUATE 

STUDENTS 

 

 

By 

 

YIEW SOOK PIN 

 

April 2015 

 

 

Chairman :  Wan Marzuki Bin Wan Jaafar, PhD 

Faculty :  Educational Studies 

 

The purpose of this study is to determine the relationship between stress, adaptation 

and willingness to seek counselling services among first year private university 

students.  There were total of 385 first year students from four private universities at 

Klang Valley as research sample through strata sampling.  Correlational research 

design was used in this study.  There were three inventories used in this study.  

Recent Perceived Stress Questionnaire (Recent PSQ) was used to determine the 

stress level of students; Student Adaptation to College Questionnaire (SACQ) was 

used to measure the adaptation of students to university and Inventory of Attitudes 

toward Seeking Mental Health Services (IASMHS) was used to determine students’ 

willingness to seek counselling services.  The data was analyzed using the Pearson 

Product Moment Correlation Coefficient and Multiple Linear Regression.  The result 

showed that there was a significant relationship between stress and adaptation among 

first year students, r = -.605, p<.05.  Relationship between stress and willingness to 

seek counselling services was significant too, r = -.178, p<.05.  Besides, result 

showed that there was significant relationship between adaptation and willingness to 

seek counselling services, r = .192, p<.05.  Result from Multiple Linear Regression 

showed that stress and adaptation were significant preditor for willingness to seek 

counselling services, R2 = .043, F(2, 375) = 8.333; p<.05.   

 

Overall, the results showed that stress and adaptation of students are predictors of 

their willingness to seek counseling services. The study also found to have reached 

the purpose of this study.  The findings of the study provide a picture for the 

counsellors and educators in university regarding the stress and adaptation level of 

first year students.  It also can guide the counsellors about the importance of 

counselling services to students and effective implementation of counselling services 

has to be explored.  Overall, the findings from this study give a useful implication in 

counselling profession at university level especially about the quality of services 

provided by the counsellors.   

BAB 1 

 

PENGENALAN 

 

Bab ini memperkenalkan latar belakang kajian, pernyataan masalah, tujuan kajian, 

persoalan kajian, hipotesis kajian, signifikan kajian, definisi operasional, batasan 

kajian, had kajian serta pertimbangan etika. 

 

1.1 Latar Belakang Kajian 

 

Di Malaysia, institusi pengajian tinggi (IPT) memainkan  peranan yang amat penting 

untuk menjanakan insan yang berpengetahuan dan berkebolehan untuk bersaing di 

persada antarabangsa.  Selain ilmu yang disampaikan, kehidupan di IPT penting 

untuk membentuk sikap dan pemikiran yang matang bagi seseorang serta 

membekalkannya dengan kemahiran insaniah yang amat membantu apabila ia 

menceburi alam pekerjaan nanti.  Hal ini demikian kerana dalam dunia pekerjaan 

sekarang, pekerja berpengetahuan atau knowledge worker (K-worker) dan 

pengurusan berasaskan pengetahuan (knowledge management) telah menjadi suatu 

permintaan yang tertinggi dalam pasaran.  K-worker bukan lagi pekerja yang bekerja 

mengikut arahan sahaja, tetapi bekerja dalam satu keadaan yang memerlukan 

keupayaan menganalisis, menilai, mengenal pasti dan memahami perkembangan 

terkini, menjanakan perhubungan, memahami sebab dan kesan, berfikir, mencipta 

dan sebagainya (Wikipedia, 2013).  Maka, untuk berjaya dalam sesuatu bidang 

kerjaya, seseorang itu bukan sahaja perlu menguasai kemahiran teknikal yang 

diperlukan, tetapi juga perlu menguasai kemahiran insaniah, mengetahui 

perkembangan terkini serta berkeupayaan untuk  berfikir secara kreatif dan kritikal.  

Oleh itu, peranan IPT kian dalam menjanakan pemimpin dunia kerjaya masa depan 

yang menuntut kemahiran yang holistik. 

 

Selain itu, daripada data Jabatan Perangkaan (2011), dalam tempoh tahun 1982 

hingga tahun 2010, bilangan siswazah yang memasuki pasaran buruh telah 

meningkat dari tahun ke tahun. Pada tahun 1982, bilangan siswazah yang memasuki 

pasaran buruh hanya lebih kurang 228,100 orang manakala pada tahun 2010, 

bilangan ini telah meningkat kepada 2.03 juta orang.  Ini jelas menunjukkan bahawa 

dalam perkembangan dunia sekarang penawaran   tenaga buruh yang lebih berkualiti 

semakin kritikal.  Ijazah telah menjadi satu syarat yang penting bagi pencari 

pekerjaan  untuk melayakkannya memperoleh sesuatu kerjaya yang dapat menjamin 

kehidupan yang lebih berkualiti. 

 

Pada asasnya, IPT di Malaysia dapat dikategorikan kepada institusi pengajian tinggi 

awam (IPTA) dan institusi pengajian tinggi swasta (IPTS).  Mengikut sumber data 

Jabatan Pengajian Tinggi (JPT, 2011), terdapat 20 IPTA di Malaysia pada tahun 

2011.  Manakala bilangan IPTS jauh lebih banyak daripada bilangan IPTA, iaitu 

sebanyak 460 buah pada tahun 2011 (kemaskini pada 29 September 2011).  Selain 

itu, bilangan IPTS yang berstatus universiti telah meningkat dari 11 buah pada tahun 

2002 kepada 25 buah pada tahun 2011.  Ternyata IPTS telah menjadi satu pilihan 

utama untuk generasi sekarang melanjutkan pelajaran mereka pada peringkat  tinggi.   

Penubuhan IPTS yang semakin banyak juga merupakan usaha sektor swasta dalam 

usaha memenuhi keperluan pasaran.  Dengan adanya usaha pihak swasta ini, tidak 

dapat dinafikan bahawa peluang melanjutkan pelajaran di menara gading sekarang 

menjadi tinggi berbanding dengan abad yang lepas.  Di samping itu, pihak kerajaan 

juga telah melakukan usaha dalam pengawalan kualiti pendidikan yang dibekalkan 

oleh IPTS dengan adanya Akta Institusi Pendidikan Tinggi Swasta 1996 (Akta 555) 

serta Akta Lembaga Akreditasi Negara 1996 (Akta 556) (KPT, 2010).   

 

See dan Ng (2010) juga turut menunjukkan bahawa IPTS di Malaysia yang tumbuh 

secara pesat sejak kebelakangan ini telah berjaya menarik semakin banyak pelajar 

antarabangsa.  Pelajar ini menjadikan institusi pengajian tinggi Malaysia sebagai satu 

pilihan alternatif untuk menyambungkan pelajaran tinggi kerana yuran pelajaran IPT 

di Malaysia yang lebih murah berbanding dengan yang ada di negara Barat.  Dengan 

ini, persekitaran sosial IPTS sekarang adalah sangat berbeza.  Pelajar yang baharu 

memasuki IPTS bukan sahaja perlu menyesuaikan diri dengan persekitaran dan cara 

pengajaran dan pembelajaran yang baharu, tetapi juga perlu berdepan dengan 

perbezaan budaya yang wujud dalam kalangan pelajar seuniversiti.   

 

Memandangkan begitu banyak cabaran yang perlu dihadapi oleh pelajar universiti, 

ramai penyelidik telah membuat kajian tentang keadaan psikologi pelajar universiti 

sama ada dari segi positif (kesejahteraan psikologi) ataupun negatif (tekanan, 

kemurungan dan sebagainya).  Salah satu isu yang selalu menjadi fokus para 

penyelidik ialah tekanan.  Aspek berkaitan dengan tekanan yang selalu dikaji oleh 

penyelidik sama ada di negara barat ataupun negara timur, termasuklah akademik 

(Habibah, Wong dan Maria, 2011; Misra dan Castillo, 2004; Akgun dan Ciarrochi, 

2003), budaya (Thomson, Rosenthal dan Russell, 2006), sosial (Lee, Keough dan 

Sexton, 2002) serta keluarga (Castillo et al., 2008). 

 

Sejak abad yang lepas, ramai penyelidik yang telah membuat kajian tentang tekanan 

yang dihadapi oleh pelajar kolej atau universiti serta hubungannya dengan beberapa 

faktor yang penting.  Antara kajian yang dimaksudkan termasuklah hubungan antara 

tekanan dengan pembudayaan (acculturation) (Nilsson, Butler, Shouse, dan Joshi, 

2008), tekanan dengan penyesuaian diri (Jarama, Belgrave dan Zea, 1996), tekanan 

dengan persepsi diri (Goldman dan Wong, 1997) serta tekanan dengan efikasi 

swadiri akademik (Zajacova, Lynch dan Espenshade, 2005).  Kajian tentang punca 

tekanan pelajar universiti turut menjadi fokus.  Kajian lepas  membuktikan bahawa 

antara punca tekanan yang dideritai oleh  pelajar yang ketara termasuklah pertukaran 

tabiat tidur (changing in sleeping habits), cuti semester (vacations / breaks), 

pertukaran tabiat makan (change in eating habits), beban kerja yang bertambah 

(increased work load), dan tanggungjawab baharu (new responsibilities) (Ross, 

Nielbling dan Hecket, 1999). Punca tekanan pelajar ini sangat berkaitan dengan cara 

hidup pelajar pada zaman ini.    

 

Salah satu isu yang menyumbangkan masalah tekanan ialah masalah menyesuaikan 

diri di universiti.  Kajian tentang penyesuaian diri pelajar tahun pertama juga turut 

dikaji sama ada di negara barat ataupun negara timur.  Kajian Wang, Chen, Zhao dan 

Xu (2006) menunjukkan penyesuaian diri pelajar tahun pertama di universiti 

dipengaruhi oleh latar belakang pelajar.  Selain itu, mereka turut mendapati bahawa 

strategi menangguli (coping strategy) dan sokongan sosial memainkan peranan 

penting dalam penyesuaian tingkah laku pelajar.  Smith (2006) pula membuat kajian 

tentang pengaruh corak keibubapaan kepada penyesuaian diri pelajar tahun pertama 

di universiti.    

Sebagaimana yang disarankan oleh Tinto (1996), terdapat tujuh punca pelajar 

menarik diri daripada kolej atau universiti.  Punca tersebut ialah masalah akademik, 

masalah penyesuaian diri, matlamat yang tidak jelas, komitmen yang rendah, 

masalah kewangan, ketidakserasian antara pelajar dengan institusi serta pengasingan. 

Mariah, Habibah, Rahil dan Jegak (2009) mendapati bahawa pelajar universiti yang 

mengalami masalah penyesuaian diri mempunyai kecenderungan gagal untuk 

meneruskan pengajian mereka di universiti. 

 

Dari segi perkhidmatan kaunseling pula, kualitinya meningkat dari semasa ke semasa.  

Sejak kebelakangan ini, perkhidmatan kaunseling sangat diberi perhatian di Malaysia.  

Pada tahun 1960-an,  perkhidmatan kaunseling hanya disediakan dalam bentuk 

bimbingan di sekolah (See dan Ng, 2010), tetapi pada masa ini perkhidmatan 

kaunseling di Malaysia telah diperluas ke tempat lain seperti hospital, penjara, pusat 

pemulihan dadah, universiti, bahagian kebajikan serta sektor swasta seperti syarikat 

swasta dan institusi pengajian swasta serta perbadanan bukan kerajaan yang lain.  

Suradi dan Rafidah (2005) menunjukkan bahawa kaunseling di sektor swasta 

bertumbuh dengan pesat sejak 1980-an memandangkan sumbangannya yang besar 

dalam usaha meningkatkan potensi dan produktiviti manusia.   

 

Glamcevski (2008) juga turut mengemukan suatu kronologi perkembangan 

perkhidmatan kaunseling di Malaysia.  Didapati bahawa perkhidmatan kaunseling di 

Malaysia agak mantap di sektor pendidikan sama ada di sekolah atau di universiti. 

Walau bagaimanapun, Suradi (2009) mendapati bahawa penggunaan perkhidmatan 

kaunseling dalam kalangan pelajar universiti di Malaysia masih di bawah jangkaan 

walaupun keperluannya adalah tinggi.  Suradi (2010) juga menunjukkan bahawa 

walaupun kebanyakan pelajar di kolej dan di universiti di Malaysia pernah 

didedahkan kepada perkhidmatan bimbingan dan kaunseling semasa di sekolah 

menengah, kebimbangan untuk mendapatkan pertolongan psikologikal masih 

berterusan. 

 

Memandangkan betapa pentingnya peranan perkhidmatan kaunseling, terdapat 

beberapa kajian yang memberikan gambaran tentang kerelaan mendapatkan 

perkhidmatan kaunseling dalam kalangan pelajar universiti dengan faktor yang 

mempengaruhi kerelaan pelajar (Lee, Wong dan Poth, 2013; Nam, Chu, Lee, Lee, 

Kim dan Lee, 2010; Cairns, Massfeller dan Deeth, 2010; Leech, 2007; Mackenzie, 

Gekoski dan Knox, 2006; Setiawan, 2006; Constantine, Wilton dan Caldwell, 2003). 

 

1.2 Pernyataan Masalah 

 

Walaupun kehidupan di universiti menyeronokkan serta boleh mendatangkan 

pengalaman yang tidak ternilai, banyak kajian telah membuktikan bahawa pelajar 

universiti mengalami tekanan (Pierceall and Keim, 2007; Brougham, Zail, Mendoza 

dan Miller, 2009), terutamanya dalam kalangan pelajar tahun pertama (D'Zurilla dan 

Sheedy, 1991).  Tekanan yang dialami oleh pelajar ini kebanyakannya disebabkan 

oleh masalah penyesuaian diri (Jarama, Belgrave dan Zea, 1996), ketidakstabilan 

matlamat dan kekurangan sokongan sosial (Robbins, Lese dan Herrick, 1993) dan 

masalah rindu akan rumah (homesickness) (Smith, 2007). 

 

Selain tekanan yang dihadapi, suatu isu yang hangat bagi pelajar universiti ialah isu 

penyesuaian diri di dalam universiti (Al-Qaisy, 2010; Munro dan Pooley, 2009; 

Gerdes dan Mallinckrodt, 1994).  Kajian yang telah dijalankan oleh Mariah, Habibah, 

Rahil dan Jegak (2009) dalam kalangan pelajar tahun pertama di universiti di 

Malaysia yang berdasarkan model penyesuaian diri Baker dan Siryk (1984) telah 

menunjukkan bahawa penyesuaian diri keseluruhan pelajar adalah berada pada tahap 

sederhana sahaja.  Selain itu, penyelidik tersebut mendapati bahawa penyesuaian diri 

adalah penting bagi pelajar tahun pertama universiti untuk berjaya di universiti 

(Mariah, Habibah, Rahil dan Jegak, 2009).   

 

Dalam satu kajian untuk memahami sikap mendapatkan pertolongan psikologikal 

dalam kalangan pelajar universiti awam di Malaysia, Suradi (2010) telah 

menunjukkan bahawa hanya 9.3% pelajar yang menunjukkan sikap positif terhadap 

penggunaan pertolongan psikologikal manakala 49.1% pelajar menunjukkan sikap 

negatif terhadap pertolongan psikologikal ini.  Ini menunjukkan satu fenomena yang 

ketara,  yakni pelajar institusi pengajian tinggi lebih cenderung mendapatkan 

pertolongan daripada sumber lain seperti keluarga, kawan, serta pihak sosial yang 

lain berbanding dengan pertolongan profesional (Setiawan, 2006).    

 

Walaupun kajian lepas di atas ini memberikan gambaran bagi keadaan tekanan, 

penyesuaian diri serta kerelaan mendapatkan perkhidmatan kaunseling dalam 

kalangan pelajar universiti tahun pertama sama ada di luar atau dalam negara, namun 

hubungan antara pemboleh ubah ini  perlu dilihat  untuk dijadikan sebagai garis 

panduan kepada para pendidik serta kaunselor universiti. 

 

Terdapat beberapa kajian lepas yang mengkaji hubungan antara penyesuaian diri dan 

tekanan (Clinciu, 2013; Salami, 2011; Sim dan Ng, 2007; Jarama, Belgravedan dan 

Zea, 1996).  Sim dan Ng (2007) mendapati bahawa terdapat hubungan yang 

signifikan antara tekanan dengan penyesuaian diri dalam kalangan pelajar Malaysia 

yang melanjutkan pelajaran di Singapura.  Walaupun hasil kajian ini menunjukkan 

terdapat hubungan signifikan antara tekanan dengah penyesuaian diri, namun faktor 

perapatan dengan ibu bapa merupakan pengaruh yang penting dalam kajian ini.  

Selain itu, populasi yang dikaji ialah pelajar yang melanjutkan pelajaran di luar 

negara.  Jadi, kajian untuk meneliti hubungan antara penyesuaian diri dan tekanan 

secara lebih fokus dan sesuai dalam konteks Malaysia perlu dilakukan. 

 

Dari segi hubungan antara tekanan dengan kerelaan untuk  mendapatkan 

perkhidmatan kaunseling, didapati bahawa beberapa kajian telah dijalankan di luar 

negara (Nam dan Lee, 2015; Lee, Wong dan Poth, 2013; Constantine, Wilton dan 

Caldwell, 2003).  Walaupun hasil kajian tersebut mendapati bahawa terdapat 

hubungan antara tekanan dan kerelaan untuk mendapatkan perkhidmatan kaunseling, 

namun keputusan tersebut tidak begitu selaras.  Kajian Li, Wong dan Poth (2013) 

mendapati bahawa hubungan tekanan dan kerelaan mendapatkan perkhidmatan 

kaunseling adalah secara songsang manakala kajian Nam dan Lee (2015), serta 

kajian Constantine, Wilton dan Caldwell (2003) menunjukkan hubungan yang  

positif antara tekanan dan kerelaan untuk mendapatkan perkhidmatan kaunseling.  

Maka, adalah penting untuk mengkaji hubungan tekanan dengan kerelaan untuk 

mendapatkan perkhidmatan kaunseling di dalam konteks Malaysia demi memberikan 

makna yang bernilai kepada para kaunselor. 

 

Selain itu, hasil daripada kajian lepas tentang hubungan antara penyesuaian diri 

dengan sikap untuk mendapatkan perkhidmatan kaunseling (Ajayi-Nabors, 2011; 

Baysden, 2002) mendapati bahawa pelajar yang dapat menyesuaikan diri dengan 

lebih baik di universiti menunjukkan sikap yang lebih positif untuk mendapatkan 

perkhidmatan kaunseling.  Kedua-dua kajian tersebut memberikan gambaran dan 

panduan yang jelas tentang hubungan antara penyesuaian diri dengan kerelaan 

seseorang pelajar untuk mendapatkan perkhidmatan kaunseling.  Walau 

bagaimanapun, kajian tersebut hanya dijalankan dalam kalangan pelajar antarabangsa 

(Baysden, 2002) serta pelajar India dan Amerika Syarikat (Ajayi-Nabors, 2011).  

Maka, kajian ini  perlu dijalankan  untuk mengkaji hubungan penyesuaian diri 

dengan  kerelaan untuk mendapatkan perkhidmatan kaunseling supaya maklumat 

yang diperoleh dapat memberikan pencerahan yang lebih mendalam tentang keadaan 

di Malaysia. 

 

Dengan berdasarkan senario yang dinyatakan di atas ini , didapati bahawa kajian 

lepas telah dijalankan untuk menyelidik hubungan antara penyesuaian diri dengan 

tekanan, hubungan antara tekanan dengan kerelaan untuk mendapatkan perkhidmatan 

kaunseling, serta hubungan antara penyesuaian diri dengan kerelaan untuk 

mendapatkan kaunseling.  Setakat ini, belum terdapat kajian yang menggabungkan 

hubungan pemboleh ubah tersebut.  Maka, terdapat keperluan untuk mengkaji 

hubungan antara ketiga-tiga pemboleh ubah, iaitu hubungan antara tekanan, 

penyesuaian diri dan kerelaan untuk mendapatkan perkhidmatan kaunseling sebagai 

usaha  melihat sejauh mana tekanan dan penyesuaian diri mempengaruhi kerelaan 

untuk mendapatkan perkhidmatan kaunseling dalam kalangan pelajar tahun pertama 

universiti swasta di Malaysia.  

 

Maka, kajian ini penting untuk mengkaji sama ada tekanan dan penyesuaian diri 

merupakan peramal kepada kerelaan untuk mendapatkan perkhidmatan kaunseling 

dalam kalangan pelajar tahun pertama di universiti swasta.  Ini adalah sangat penting 

untuk menampung kekurangan hasil kajian emperikal untuk memberikan implikasi 

kepada kaunselor semasa mempertimbangkan keperluan pelajar  tahun pertama serta 

perkhidmatan kaunseling yang diberikan. 

 

1.3 Tujuan Kajian 

 

Kajian ini secara umumnya adalah untuk mengetahui hubungan antara tekanan dan 

penyesuaian diri pelajar-pelajar tahun pertama universiti swasta dengan kerelaan 

mereka untuk mendapat perkhidmatan kaunseling. 

 

Secara khususnya, tujuan kajian ini adalah untuk: 

i. Mengenal pasti hubungan antara penyesuaian diri dengan tekanan dalam 

kalangan pelajar tahun pertama universiti swasta;  

ii. Mengenal pasti hubungan antara tekanan dengan kerelaan untuk 

mendapatkan perkhidmatan kaunseling dalam kalangan pelajar tahun 

pertama universiti swasta; 

iii. Mengenal pasti hubungan antara penyesuaian diri di universiti dengan  

kerelaan untuk mendapatkan perkhidmatan kaunseling dalam kalangan 

pelajar tahun pertama universiti swasta; dan 

iv. Mengenal pasti pengaruh tekanan dan penyesuaian diri pelajar tahun 

pertama universiti swasta terhadap kerelaan untuk mereka mendapatkan 

perkhidmatan kaunseling. 

1.4 Persoalan Kajian 

 

Secara khususnya, kajian ini adalah bertujuan untuk menjawab soalan-soalan kajian 

berikut: 

i. Adakah terdapat hubungan antara penyesuaian diri dan tekanan dalam 

kalangan pelajar tahun pertama universiti swasta?; 

ii. Adakah terdapat hubungan antara tekanan dan kerelaan mendapatkan 

perkhidmatan kaunseling dalam kalangan pelajar tahun pertama universiti 

swasta?; 

iii. Adakah terdapat hubungan antara penyesuaian diri dan kerelaan 

mendapatkan perkhidmatan kaunseling dalam kalangan pelajar tahun 

pertama universiti swasta?; dan 

iv. Apakah pengaruh tekanan dan penyesuaian diri pelajar tahun pertama 

universiti swasta terhadap kerelaan mereka untuk mendapatkan 

perkhidmatan kaunseling? 

 

1.5 Hipotesis Kajian 

 

Kajian ini bertujuan untuk mengkaji hipotesis berikut: 

H1. Terdapat hubungan yang signifikan antara penyesuaian diri dan tekanan 

dalam kalangan pelajar tahun pertama universiti swasta; 

H2. Terdapat hubungan yang signifikan antara tekanan dan kerelaan untuk 

mendapatkan perkhidmatan kaunseling dalam kalangan pelajar tahun 

pertama universiti swasta; 

H3. Terdapat hubungan yang signifikan antara penyesuaian diri dan kerelaan 

mendapatkan perkhidmatan kaunseling dalam kalangan pelajartahun 

pertama universiti swasta; dan 

H4. Terdapat pengaruh yang signifikan antara tekanan dan penyesuaian diri 

terhadap kerelaan mendapatkan perkhidmatan kaunseling dalam kalangan 

pelajar tahun pertama universiti swasta. 

 

1.6 Signifikan Kajian 

 

Di Malaysia, beberapa kajian telah dijalankan dalam kalangan pelajar universiti 

tentang tekanan (Habibah, Wong dan Maria, 2011; Redhwan, Sami, Karim, Chan 

dan Zaleha, 2009), penyesuaian diri (Mariah, Habibah, Rahil dan Jegak, 2009) serta 

kerelaan untuk meminta pertolongan psikologikal (Suradi, 2010).  Kekurangan kajian 

dalam menghubungkan masalah tekanan serta penyesuaian diri dengan kerelaan 

untuk mendapatkan pertolongan kaunseling dijangka membuatkan kajian ini 

signifikan. 

 

Selain itu, kajian ini juga penting dalam memberikan kesedaran kepada para 

kaunselor, terutamanya kaunselor universiti tentang hubungan antara penyesuaian 

diri dan tekanan pelajar, serta sejauh mana faktor ini memberikan pengaruh kepada 

kerelaan pelajar untuk meminta perkhidmatan kaunseling.  Pemahaman tentang 

keadaan tekanan dan penyesuaian diri pelajar universiti juga boleh membantu pihak 

kaunselor universiti untuk membangunkan satu piagam pelanggan yang berkesan 

serta membekalkan perkhidmatan yang lebih baik untuk memenuhi keperluan pelajar 

ini.  Dari segi perkhidmatan kaunseling, kajian ini dijangka boleh membantu 

kaunselor IPTS (atau IPTA dan institusi lain) untuk memahami punca masalah 

pelajar serta meninjau tahap kerelaan pelajar untuk mendapatkan perkhidmatan 

kaunseling dan sebabnya.  Seterusnya, kajian ini dijangka boleh dimanfaatkan oleh 

kaunselor dalam usaha meningkat kualiti perkhidmatan kaunseling. 

 

Maklumat yang dihasilkan dalam kajian ini juga penting untuk dijadikan panduan 

kepada pihak universiti untuk merancang program intervensi kepada pelajar yang 

mengalami tekanan serta isu penyesuaian diri, terutamanya dalam kalangan pelajar 

tahun pertama demi mengurangkan kadar keciciran.  

 

1.7 Definisi Konsep dan Operasional 

 

1.7.1 Tekanan 

 

Tekanan merupakan hubungan antara seseorang individu dengan persekitaran, dan 

dinilai oleh individu itu sebagai berat atau melampaui keupayaannya serta 

membahayakan kesejahteraannya (Lazarus dan Folkman, 1984).  Dalam kajian ini, 

tekanan merujuk kepada cara para pelajar menilai kehidupannya yang tertekan di 

universiti.  Ini akan dilihat dari empat perspektif, iaitu kebimbangan, ketegangan 

fikiran, kekurangan kegembiraan dan permintaan (Fliege, Rose, Arck, Walter, 

Kocalevent, Weber, dan Klapp, 2005).   

 

Mengikut Fliege et al. (2005), kebimbangan (worries) memberikan gambaran tentang 

kebimbangan dan kegelisahan seseorang terhadap masa depan serta perasaan yang 

berkaitan dengan putus asa dan kecewa, manakala ketegangan fikiran (tension) pula 

menunjukkan ketegangan sebagai akibat kebimbangan, kepenatan dan kekurangan 

ketenangan.  Selain itu, kekurangan kegembiraan (lack of joy)  merujuk kepada 

kekurangan ketenangan, keseronokan dan tenaga positif.  Permintaan (demands) pula 

merujuk kepada permintaan persekitaran yang melibatkan kekurangan masa, tekanan 

dari luar dan beban yang berlebihan.  

 

Dalam kajian ini, tekanan merujuk kepada maklum balas yang diberikan oleh pelajar 

tahun pertama universiti swasta dengan berdasarkan Perceived Stress Questionnaire 

(PSQ) oleh Levenstein, Prantera, Varvo, Scribano, Berto, Luzi, dan Andreoli (1993). 

 

1.7.2 Penyesuaian Diri di Universiti 

 

Penyesuaian diri di universiti merujuk kepada cara seseorang pelajar menyesuaikan 

diri dalam kehidupannya di universiti.  Ini akan ditinjau dari segi penyesuaian 

akademik, penyesuaian sosial, penyesuaian personal-emosi dan komitmen matlamat / 

perhubungan dengan institusi (Baker dan Siyrk, 1999).   

 

Penyesuaian akademik merujuk kepada pelbagai aspek permintaan pendidikan yang 

mencakupi  pengalaman di universiti.  Penyesuaian sosial pula merujuk kepada 

pelbagai aspek penyesuaian pelajar yang berkaitan permintaan interpersonal dan 

sosial dalam pengalamannya.  Penyesuaian personal-emosi menentukan cara pelajar 

merasai sesuatu pengalaman secara psikologikal dan fizikal, iaitu adakah mereka 

mengalami kemurungan psikologikal dan masalah somatiknya.  Akhirnya, komitmen 

matlamat / perhubungan dengan institusi, iaitu aspek yang berkaitan dengan perasaan 

pelajar apabila berada di universiti secara umumnya serta kualiti hubungan antara 

pelajar dengan universiti yang berkaitan (Baker dan Siryk, 1999).  

Dalam kajian ini, penyesuaian diri merujuk kepada maklum balas yang diberikan 

oleh pelajar tahun pertama universiti swasta dengan berdasarkan Student Adaptation 

to College Questionnaire (SACQ) yang dibangunkan oleh Baker dan Siryk (1999). 

 

1.7.3 Kerelaan Mendapatkan Perkhidmatan Kaunseling 

 

Kajian ini mengkaji kerelaan pelajar untuk mendapatkan perkhidmatan kaunseling 

melalui aspek keterbukaan psikologikal, kecenderungan mendapatkan bantuan dan 

pengabaian stigma mereka seperti yang disarankan oleh Mackenzie, Knox, Gekoski 

dan Macaulay (2004). 

 

Aspek keterbukaan psikologikal merujuk kepada sikap keterbukaan seseorang 

individu untuk menerima sesuatu masalah psikologikal serta kemungkinan 

mendapatkan pertolongan psikologikal bagi masalah tersebut.  Aspek kecenderungan 

meminta bantuan pula merujuk kepada sejauh mana individu mempercayai bahawa 

mereka rela dan boleh menerima pertolongan psikologikal profesional.  Akhirnya, 

pengabaian stigma pula merujuk kepada sejauh mana individu itu mengambil 

perhatian berat tentang fikiran orang yang signifikan jika individu itu mendapatkan 

pertolongan psikologikal profesional untuk menangani masalah psikologikalnya. 

 

Kerelaan untuk mendapatkan perkhidmatan kaunseling dalam kajian ini merujuk 

kepada maklum balas yang diberikan oleh pelajar tahun pertama universiti swasta 

berdasarkan Inventory of Attitudes toward Seeking Mental Health Services (IASMHS) 

oleh Mackenzie, Knox, Gekoski dan Macaulay (2004). 

 

1.7.4 Universiti Swasta 

 

Universiti merujuk kepada institusi atau pusat pengajian tinggi yang memberikan 

ilmu dalam pelbagai bidang, menjalankan penyelidikan ilmiah, dan 

menganugerahkan pelbagai peringkat ijazah (Kamus Dewan, 2005).   

 

Universiti swasta dalam kajian ini merujuk kepada Institusi Pengajian Tinggi Swata 

(IPTS) yang bertaraf universiti di Malaysia.  Terdapat 25 buah universiti swasta di 

Malaysia dan antaranya terdapat 19 buah yang terletak di Lembah Klang (KPT, 

2011). 

 

1.7.5 Pelajar Universiti 

 

Mengikut Kamus Dewan (2005).  pelajar ialah orang yang belajar (seperti murid 

sekolah, penuntut di maktab, dan sebagainya) atau orang yang mengaji (menyelidiki 

ilmu).   

 

Pelajar universiti dalam kajian ini merujuk kepada pelajar prasiswazah yang 

mengikuti program pengajian bersemuka (face-to-face study) di empat universiti 

swasta di sekitar Lembah Klang, iaitu Universiti Perubatan Antarabangsa (IMU), 

University of Management and Technology (UMTECH), Universiti Tunku Abdul 

Rahman (UTAR), dan Perdana University (PU).  Peringkat pelajaran pelajar 

prasiswazah dalam kajian ini termasuklah peringkat pengajian asas (foundation), 

diploma, serta sarjana muda.   

1.7.6 Pelajar Tahun Pertama 

 

Pelajar tahun pertama dalam kajian ini merujuk kepada pelajar prasiswazah yang 

sedang menuntut dalam semester pertama, kedua atau ketiga di universiti swasta.  

Mengikut kalendar akademik kebanyakan IPTS, terdapat tiga semester dalam 

setahun iaitu dua semester panjang (long semester) yang mengandungi 14 minggu 

akademik dan satu semester pendek (short semester) yang mengandungi 7 minggu 

akademik. 

 

Pelajar tahun pertama dalam kajian ini ialah pelajar tahun pertama daripada 

Universiti Perubatan Antarabangsa (IMU), University of Management and 

Technology (UMTECH), Universiti Tunku Abdul Rahman (UTAR) dan Perdana 

University (PU). 

 

1.8 Batasan Kajian 

 

Dalam proses pengumpulan data, hanya tekanan, penyesuaian diri serta kerelaan 

pelajar untuk mendapatkan perkhidmatan kaunseling akan diambil.  Data yang 

diperoleh adalah untuk mengkaji hubungan antara ketiga-tiga pemboleh ubah 

tersebut. Selain itu, dalam proses penganalisisan data, pengalaman mendapatkan 

pertolongan psikologikal responsen tidak akan diambil kira dalam hubungan antara 

pemboleh ubah kajian ini.  Cara pengumpulan data yang digunakan dalam kajian ini 

adalah dengan pengedaran borang soal selidik.  Oleh sebab kajian ini menggunakan 

pendekatan kuantitatif, penganalisisan data hanya berpandukan maklumat yang 

diperoleh daripada respon pelajar melalui alat kajian yang dipilih untuk mengukur 

tahap tekanan, penyesuaian diri serta kerelaan untuk mendapatkan perkhidmatan 

kaunseling.  Ini akan mengehadkan respon pelajar yang lebih tepat terhadap tahap 

tekanan, penyesuaian diri dan kerelaan untuk mendapatkan perkhidmatan kaunseling.  

Maka, pandangan yang lebih spesifik daripada responden akan menjadi terhad.  

Walau bagaimanapun, pengaruh had kajian ini dikurangkan dengan mendapatkan 

bilangan sampel yang lebih banyak.   

 

Kajian ini hanya dibataskan untuk mengkaji pelajar tahun pertama yang melanjutkan 

pelajaran di universiti swasta di sekitar Lembah Klang.  Lembah Klang dipilih 

kerana 19 daripada 25 buah universiti swasta Malaysia terletak di Lembah Klang 

(KPT, 2011).  Mengikut maklumat, Lembah Klang merujuk kepada kawasan sekitar 

Sungai Klang dan antara bandar utama yang terletak dalam kawasan ini termasuk 

Kuala Lumpur, Shah Alam, Petaling Jaya, Subang Jaya, Puchong, Klang, Pelabuhan 

Klang, Ampang, Gombak, Selayang, dan Cheras (Wikipedia, 2012).   

 

1.9 Pertimbangan Etika 

 

Terdapat beberapa isu etika yang diambil kira dalam kajian ini.  Pertama sekali ialah 

isu identiti responden.  Maklumat yang sensitif seperti nama dan nombor pengenalan 

responden tidak diperlukan dalam borang soal selidik.  Dengan ini, identiti responden 

dapat dilindungi.  Selain itu, satu perjanjian bahawa data yang diperoleh adalah 

untuk tujuan kajian sahaja telah ditunjukkan kepada para responden.  Dalam proses 

mengumpulkan data, penyelidik telah mendapatkan juga persetujuan bermaklum 

(informed consent) daripada responden untuk menyertai kajian ini secara sukarela 

sebelum menjawab soal selidik.  Persetujuan daripada pihak pengurusan universiti 

yang terpilih dalam kajian ini juga menjadi keutamaan sebelum pengumpulan data 

dapat dijalankan.  Pengumpulan data tidak akan dijalankan di universiti yang tidak 

memberikan persetujuan atau tidak memberikan respon kepada permintaan 

penyelidik. 

 

1.10 Rumusan 

 

Bab ini bermula dengan penghuraian latar belakang kajian yang berfokus kepada 

keadaan pelajar universiti dari segi tekanan, penyesuaian diri serta kerelaan untuk 

mendapatkan perkhidmatan kaunseling.  Perkembangan perkhidmatan kaunseling di 

dalam negara juga dibincangkan untuk memberikan gambaran keadaan terkini dalam 

bidang kaunseling,  terutamanya pada peringkat institusi pengajian tinggi. 

 

Seterusnya, pernyataan masalah kajian telah dibincang.  Didapati bahawa wujud 

keperluan untuk mengkaji kerelaan pelajar universiti untuk mendapatkan 

perkhidmatan kaunseling dalam konteks Malaysia serta sejauh mana tekanan dan 

penyesuaian diri mempengaruhi kerelaan pelajar untuk mendapatkan perkhidmatan 

kaunseling. Justeru, kajian ini bertujuan untuk mengkaji hubungan antara tekanan, 

penyesuaian diri dan kerelaan untuk mendapatkan perkhidmatan kaunseling dalam 

kalangan pelajar tahun pertama di universiti swasta.   

 

Hasil kajian ini dapat memberikan  maklumat kepada pihak universiti dalam usaha 

merancang program yang bermanfaat kepada para pelajar tahun pertama.  Kajian ini  

juga penting untuk memberikan panduan kepada para kaunselor untuk membekalkan 

perkhidmatan kaunseling yang lebih berkualiti. 

